
PREZİDENT: Təşəkkür edirəm! Çox sağ olun. Sabahınız xeyir. Mən yaxınlıqda idim və 

düşündüm ki, gəlim burada iştirak edim. Əslində isə siz yaxındasınız. Gəlib burada iştirak 

etdiyinizə görə mən sizə təşəkkür edirəm.    

 

Mən burada bir sıra dostlarımızı və tanış simaları görürəm. Sizin xidmət etdiyiniz bir çox 

ölkələrə səfərlər etmişəm. Mənim səfərlərim zamanı çəkdiyiniz əziyyətlərə görə bir daha sizə 

təşəkkür edirəm, çünki bu zaman sizin üzərinizə ağır yük düşür. Bilirəm ki, mənim səfərlərim 

asan olmur. Bu zaman sizin komandanız bizim səfərlərimizin uğurla həyata keçməsi üçün gərgin 

əmək sərf edirlər və mən buna görə sizə dərin minnətdarlığımı bildirirəm. Mənim səfərim başa 

çatdıqdan sonra isə əminəm ki, siz bunu bayram edirsiniz. (Gülüş). Mən buna əminəm.      

 

Mən uzun-uzadı çıxış etməyəcəyəm. Burada iştirak etməkdə əsas məqsədim sizə öz təşəkkürümü 

bildirməkdir. Səfər etdiyim hər bir səfirlikdə dediklərimi bir daha təkrarlayaraq qeyd etmək 

istərdim ki, siz, Amerika adından çox müstəsna bir fəaliyyət həyata keçirirsiniz. Məhz sizin 

fəaliyyətiniz nəticəsində biz özümüzü daha təhlükəsiz və daha güvənli hiss edirik və sizin 

sayənizdə bütün dünyada Amerikanın nüfuzu xüsusi olaraq güclüdür.    

 

Bütün bu fəaliyyətin önündə bizim Dövlət Katibi Con Kerri dayanır. Biz hamımız Conun 

yorulmaq bilmədiyini yaxşı bilirik. Bunun üçün onun nə qəbul etdiyini də bilmirik. (Gülüş). Bu 

günə qədər 80 ölkəyə 83 xarici səfər. Bir dəfə o, iki günün ərzində beş ölkəyə səfər etmişdir. 1 

milyon mildən çox məsafə qət etmişdir. Xarici ölkələrin paytaxtlarında keçirdiyi uzun 

danışıqların ardından onun gecə yarısından sonra nəfis yeməklərin verildiyi restoranlarla 

yaxından tanış olduğunu da bilirik. Onun yaşının yarısı qədər yaşı olan əməkdaşlardan biri 

bunun insanın imkanlarından xaric bir xüsusiyyət olduğunu deyir. (Gülüş). Bütün bunlara 

baxmayaraq Con mətanətlidir, çünki o da mənim kimi bilir ki, Amerikanın liderliyinin əvəzi 

yoxdur.       

  

Bizi diplomatiyaya olan bağlılığımıza, həlli çətin olan münaqişələrin aradan qaldırılmasına 

həddindən çox səy göstərdiyimizə görə tənqid edənlər də vardır. Həqiqət isə bundan ibarətdir ki, 

münaqişələr və müharibələr öz-özünə başa çatmır. Nailiyyətlər heç nədən baş vermir. 

Razılaşmalar öz-özünə yazılmır. Bunun üçün diplomatiya lazımdır, digərləri və bəzən 

düşmənlərlə, bəzən bizim dəyərlərimizlə tamamilə ziddiyyət təşkil edən insanlarla oturub 

müzakirələr aparmaq lazım gəlir. Conun həmişə dediyi kimi, biz cəhd göstərməliyik.     

  

Massaçusetsdən olan Dövlət Katibi də, əslən Massaçusetsdən olan Con F. Kennedinin yolu ilə 

gedir və Kennedi demişdir, “Gəlin heç zaman qorxudan danışıq aparmayaq əksinə, danışıq 

aparmaq üçün qorxmayaq”. Conun və ən önəmlisi sizin fəaliyyətiniz sayəsində biz bu inancın 

nəticələrinin şahidi olmuşuq. Əfqanıstanda tarixi demokratik keçid dövrü baş tutdu. Kimyəvi 



silahlar Suriyadan kənarlaşdırıldı. İranla nüvə sazişi imzalandı. Həbsdə olan amerikalılar 

evlərinə qayıtdılar. Parisdə ətraf mühitin qorunması üzrə saziş imzalandı. Suriyadakı vətəndaş 

müharibəsində atəşkəs əldə olundu. Bu o deməkdir ki, güclü, prinsipial diplomatiya öz bəhrəsini 

verir.      

 

Buna görə də, Con, şəxsən öz adımdan və Amerika xalqı adından həyata keçirdiyiniz fəaliyyətə 

görə sizə təşəkkür edirəm. (Alqışlar).  

  

Conla yanaşı mən burada Toni, Qeyl və Hederi də görürəm və biz vaxtımızın çoxunu əməliyyat 

iclası otağında keçiririk. Bəzən açıq havaya və gün işığına çıxmaq üçün ara veririk. Mən bilirəm 

ki, onların arxasında inanılmaz bir komanda - sizlər, bizim səfirliklər və planetin hər bir 

guşəsində fəaliyyət göstərən diplomatik nümayəndəliklərimiz dayanır.   

  

Dünyanın müxtəlif yerlərində olan insanlar, həm xarici hökumətlər, həm də xarici ictimaiyyət 

üçün siz Birləşmiş Ştatların səsi və simasısınız. Bu o deməkdir ki, siz sadəcə bizim 

maraqlarımızı təqdim etmirsiniz, siz bizim dəyərlərimizi təmsil edirsiniz, siz bizim 

müxtəlifliyimizi təmsil edirsiniz. Siz və sizin komandalarınız Amerikanın sahib olduğu ən yaxşı 

dəyərləri təmsil edirsiniz.     

 

Mən bunu əvvəllər də demişdim ki, Con hər hansı bir ölkəyə səfər edərkən bir vurnuxma, təlaş 

yaranır. Son nəticədə məhz siz və sizin komandanız insanlarda Birləşmiş Ştatlar haqqında 

təəssürat yaradırsınız, orada keçirdiyiniz hər gün insanlara kömək edirsiniz. İstər səfər vizasının 

verilməsi olsun və yaxud ailə üzvlərinin birləşməsi olsun, siz insanların problemlərini həll 

edirsiniz və bu, sizin fəaliyyət göstərdiyiniz ölkələrdə dalğa təsiri yaradır.  

 

Bilirəm ki, bu hər zaman asan olmur. Öz işinə bağlı olan insanlar bəzən həyatlarını qurban 

verirlər, çünki dünya təhlükəli bir məkana çevrilə bilir, necə ki, Kris Stivens bunu etmişdir. 

Ondan sonra biz digərlərini də itirmişik. Əfqanıstanda Ann Smedinqhoff və Abdul Rahman. 

Bizim Ankaradakı səfirliyimizdə gözətçi kimi çalışan Mustafa Akarsu. Bu ay Pakistanda iki 

nəfər yerli əməkdaş Faisal Kan və Abid Şah. Biz onları unutmuruq və onların xidmətlərini 

qürurla yad edirik.   

  

Diplomat olmaq hər zaman real təhlükələri özündə ehtiva edir. Bu təhlükələr hər zaman mövcud 

olmuşdur və onların bir çoxu bu gün daha da kəskinləşmişdir. Bilirəm ki, bu xidmət ailə üzvləri 

üçün də bir qurban vermək deməkdir. Sizlərin bəziləri müşayiət olunmayan vəzifələrdə xidmət 

göstərirsiniz, bu isə o deməkdir ki, siz sevdiyiniz insanlardan ayrı qalırsınız. Ailə üzvləriniz, 

həyat yoldaşlarınız və övladlarınız heç də hər zaman birbaşa olaraq Prezidentdən məlumat 

almırlar və bunun üçün istərdim ki, siz, onların əməyini yüksək qiymətləndirdiyimizi onlara 

çatdırasınız. Qoy onlar bilsinlər ki, biz onların da səfirliyin komandasının bir hissəsi olduğunu 

dərk edirik.     

 

Geniş mənada mən sizə bizim üçün prioritet olan məsələlərin həllində və Amerikanın liderliyinin 

yenilənməsində göstərdiyiniz səylərə görə təşəkkür edirəm. Bizim milli gücümüzün bütün 

elementlərini, o cümlədən diplomatiyanı özündə ehtiva edən Amerikanın gücü ilə bağlı geniş 

baxışlar, yaşadığımız bu mürəkkəb dövrdə dəyişikliklərin həyata keçməsinə yardım edəcəkdir. 

Məhz bu yolla biz İranla bağlı məsələdə qlobal koalisiya qurduq, güclü sanksiyalar üstəgəl 

diplomatiya. Əldə olunmuş nüvə razılaşmasına əsasən İran bir daha nüvə silahı əldə edə 

bilməyəcəkdir.    

 

Məhz bu yolla biz, bölgədə ticarət qaydalarını yenidən formalaşdıracaq və Asiya, Sakit Okean 

Hövzəsində Amerikanın tarazlığını daha da gücləndirəcək Trans-Pasifik Tərəfdaşlığı 

sürətləndirdik.  



  

Məhz bu yolla biz ebola xəstəliyinin qarşısının alınması üçün bütün dünya ölkələrini birləşdirdik, 

öz əməkdaşlarımızı – hərbçilərimizi, həkimlərimizi, USAİD, CDC-ni – Qərbi Afrikadakı 

tərəfdaşlarımıza kömək məqsədilə bir çox insanların həyatlarını xilas etməyə səfərbər etdik.   

  

Məhz bu yolla biz Paris razılaşmasının - bu günə qədər iqlim dəyişikliyinə qarşı mübarizə 

sahəsində əldə olunmuş ən iddialı qlobal sazişin əldə olunması üçün Çin, Hindistan kimi 

ölkələrlə və təxminən 200-ə qədər dövlətlə əməkdaşlıq etdik.   

  

Bizim diplomatiyamız, o cümlədən keçmişin uğursuz siyasət səhifəsini bağlamaq cəsarətimiz 

sayəsində Kuba xalqı ilə yeni bir əməkdaşlıq səhifəsini açmış olduq. Conun bizim Havanadakı 

səfliyimizin açılışında iştirak etməsi tarixi bir gün idi. Növbəti həftə mən təxminən son 90 il 

ərzində Kubaya səfər edəcək ilk ABŞ Prezidenti kimi bu ölkəyə səfər etməyə hazırlaşıram, hərbi 

gəminin müşayiəti olmadan. (Gülüş).  

 

Biz hamımız hələ çox iş görməli olduğumuzu dərk edirik. Qeyd etdiyim kimi prezidentlik 

fəaliyyətimin sonuna qədər bu postda keçirəcəyim hər bir dəqiqəni tərəqqinin əldə olunmasına, 

dünyanın daha təhlükəsiz, firavan olmasına və dünyanın müxtəlif yerlərindəki insanları 

qayğılandıran çoxsaylı çətinliklərin aradan qaldırılmasına sərf edəcəyəm. Bütün bu fəaliyyətlər 

bizdən sonra da davam edəcəkdir. Bu istiqamətdə, qarşıdakı dövrdə bəzi əsas sahələr üzrə önəmli 

məsələlərin həllində sizin köməyinizə və əməkdaşlığınıza ehtiyacım olacaqdır.     

 

İlk növbədə biz öz ölkəmizin təhlükəsizliyini təmin etməliyik, xüsusən də terrorizm təhlükəsini 

aradan qaldırmalıyıq. Bu prosesdə sizin hər birinizin rolu vardı. Biz, istər hava zərbələri, istər 

yerli tərəfdaşlarımıza yardım göstərilməsi, İŞİD-in maliyyələşməsinin dayandırılması, xarici 

terrorçuların axınının qarşısının alınması, İŞİD-in puç olmuş, nihilist ideologiyasına qarşı 

mübarizə sahəsində İŞİD-ə qarşı qlobal koalisiyanın gücləndirilməsini davam etdirməliyik.   

 

Biz diplomatiya cəbhəsində səylərimizi davam etdirməliyik, çünki bu, böyük Suriya 

münaqişəsinin başa çatması, siyasi keçidin əldə olunması və hər bir tərəfin iştirakı ilə Suriya 

hökumətinin qurulması üçün yeganə yoldur.  

  

Biz Qərbi Afrikadan – ötən gün Kot-d’İvuarda baş verənlərin şahidi olduq – Əfqanıstana qədər 

olan tərəfdaşlığımızı gücləndirməyə davam etməliyik. Bu ölkələr terrorizmə qarşı döyüşürlər və 

onların bizim köməyimizə ehtiyacı vardır. Biz eyni zamanda Liviya və Yəməndəki vəziyyətin 

stabilləşməsi üçün müttəfiqlərimiz və tərəfdaşlarımızla olan əməkdaşlığımızı davam 

etdirməliyik.    

 

Biz öz dəyərlərimizə uyğun fəaliyyət göstərməyə və planlarımızı həyata keçirməyə, o cümlədən 

Quantanamo Körfəzindəki həbsxananın nəhayət bağlanılması üçün məhbusların köçürülməsini 

davam etməliyik. Biz dayanmayacağıq – (alqışlar) – bu planların sona çatdırılması üçün səy 

göstərəcəyik.   

  

Biz terrorizmə qarşı mübarizəmizi davam etdirməliyik və bu fəaliyyətimizi öz dəyələrimizə 

uyğun formada təşkil etməliyik. Son yeddi il yarım dövr ərzində biz məhz bu istiqamətdə 

fəaliyyət göstərmişik və bu fəaliyyətimizi davam etdirəcəyik. Bütün bu fəaliyyətdə sizin 

hamınızın rolu vardır. Hamınız Amerikanın öz dəyərlərinə sadiq qaldığı barədə olan 

qavrayışların çalışdığınız ölkələrdə nə qədər böyük fərq yaratdığını yaxşı bilirsiniz. Bu sizin 

işinizi daha da asanlaşdırır. Bu, bizə əməkdaşlıq əlaqələrinin qurulmasında yardım edir. Mən bu 

günə qədər bizim həyata keçirdiyimiz fəaliyyətdən qürur duyuram. Bununla bərabər bizim hələ 

görəcəyimiz çox işlər vardır.        

  



İkincisi, biz ortaq çətinliklərin öhdəsindən birlikdə gəlmək üçün dünyanı səfərbər etməyə davam 

etməliyik. Bura sülh və təhlükəsizliyi özündə birləşdirən beynəlxalq qaydaların və normaların 

gücləndirilməsi də daxildir. Biz nüvə sazişinə əsasən İranın üzərinə götürdüyü öhdəliklərə əməl 

etməsini təmin etməliyik, Şimali Koreyaya qarşı effektiv sanksiyaların artırılmasını təmin 

etməliyik, Vaşinqtonda keçiriləcək növbəti sammitdə nüvə təhlükəsizliyinin gücləndirilməsini 

həyata keçirməliyik.  

  

Avropada, bizim NATO müttəfiqlərimizlə birlikdə ümumi müdafiə imkanlarımızı gücləndirməyə 

davam etməliyik. Biz Minsk razılaşmasının tələblərinə əməl olunmasını təmin etməliyik və biz 

Ukraynanın öz müqəddəratını təyin etmək hüququnu dəstəkləyirik.  

 

İqlim dəyişikliyi ilə bağlı biz, digər dövlətlərin, eləcə də Birləşmiş Ştatların Parisdə üzərinə 

götürdüyü öhdəliklərə əməl etməsini təmin etməliyik, yeni təmiz enerji layihələrinə sərmayə 

yatırmalıyıq, inkişaf edən ölkələrə iqlim dəyişikliyi ilə bağlı olan fəaliyyətlərində köməklik 

göstərməliyik və onların öz xalqlarının iqtisadi rifahının qaldırılması və planetin mühafizəsi 

arasında seçim etməyə məcbur qalmamağını təmin etməliyik.  

  

Biz kiber hücumlar kimi transmilli təhlükələrə qarşı mübarizəni davam etdirməliyik, bu sahədə 

beynəlxalq qaydaların hökm sürdüyü və əməkdaşlığın həyata keçirildiyi bir strukturun 

formalaşmasını təmin etməliyik. Qlobal səhiyyə təhlükəsizliyi fəaliyyətimiz çərçivəsində 

epidemiyaların yayılmasının qarşını almalıyıq. Biz sadəcə ebola kimi böhranlı vəziyyətlərə qarşı 

mübarizə aparmamalıyıq, biz eyni zamanda digər ölkələrə öz xalqlarını mühafizə etmələrinə 

köməklik göstərmək üçün qlobal şəbəkələrin və cavab tədbirlərinin təmin olunmasını həyata 

keçirməliyik ki, beynəlxalq səfərlərin və qloballaşmanın inkişaf etdiyi bu dövrdə bizim xalqımız 

da bu cür təhlükələrdən əziyyət çəkməsin.    

  

Üçüncüsü, biz təhlükələrlə üzləşdiyimiz bir dövrdə, tarixin bu anında mövcud olan inanılmaz 

imkanlardan istifadə etmək üçün digər dövlətlər və xalqlarla olan əməkdaşlığımızı davam 

etdirməliyik. Bu o deməkdir ki, biz azad və ədalətli seçkilərin keçirilməsi, şəffaf hökumətlərin 

qurulması, bütün insanların ləyaqətinin qorunması yolu ilə öz gələcəyini qurmağa can atan 

insanları müdafiə etməliyik və bütün dünyada insan haqlarına hörmət olunmasına çalışmalıyıq.    

 

Biz, Asiya Sakit Okean Hövzəsində tarazlığın bərpa olunmasına, müttəfiqlərimizin 

güclənməsinə, ASEAN-a üzv ölkələrlə əməkdaşlığın davam etdirilməsinə çalışmalıyıq, 

Myanmadakı keçidi dəstəkləməliyik, Trans-Pasifik Əməkdaşlığı davam etdirməliyik və Cənubi 

Çin Dənizi kimi bölgələrdə təhlükəsizlik və sabitliyin bərqərar olmasını təmin etməliyik.    

  

Burada, Amerika qitəsində mənim Kuba və Argentinaya həyata keçirəcəyim səfərlər bizim 

gələcəyə olan marağımızı - imkanların yaradılmasını, bölgədəki orta təbəqənin inkişafını, 

Kolumbiyanın sülh əldə etməsini və Mərkəzi Amerikada zorakılığın və yoxsulluğun 

azaldılmasını vurğulayacaqdır.   

 

Böyük iqtisadi və insan potensialına malik olan Afrikada biz ticarət və investisiya 

fəaliyyətlərinin artırılması, insanların yoxsulluqdan çıxaraq orta təbəqəyə çevrilməsi, Afrikaya 

Enerji layihəsi çərçivəsində elektrik enerjisinin təmin olunmasının genişləndirilməsi və güclü 

demokratik institutların dəstəklənməsi istiqamətində tərəfdaşlarımızla əməkdaşlıq etməyə davam 

edəcəyik.  

  

Biz bu bölgələrdə “Amerika Qitəsində 100,000 nəfər güclü” və ya Amerika Qitəsinin Gənc 

Liderləri və yaxud Afrikadakı YALİ və ya cənub-şərqi Asiyadakı YSEALİ kimi proqramlar 

vasitəsilə gənclərin, sahibkarların, tələbələrin imkanlarının artırılmasını davam etdirməliyik. 

Qeyd etməliyəm ki, bu bölgələrdən olan gənclərin iştirakı ilə keçirilmiş görüşlərdə siz də onların 



Birləşmiş Ştatlardan öyrənmək və bizimlə əməkdaşlıq etməyə böyük həvəs göstərdiklərinin 

şahidi olmusunuz. Biz öz diqqətimizi yalnız çətinliklər və təhlükələrə yönəltməməliyik, eyni 

zamanda imkanlar və ümidləri də nəzərə almalıyıq. Biz dünyada olan ən yaxşını təbliğ etməliyik 

və yalnız ən pis olanın aradan qaldırılmasına çalışmamalıyıq.  

 

Nəhayət, Amerikanın liderliyi sayəsində biz, insan ləyaqətini müdafiə etməklə və inkişaf 

yolunda əldə etdiyimiz nailiyyətləri formalaşdırmaqla daha çox ölkələri səfərbər edə bilərik.   

  

Qlobal qaçqın böhranı probleminin təcili həll olunmasını nəzərə alaraq bu sahədə tələb olunan  

resursların ayrılması üçün hökumətlərin öz səylərini artırmasını təmin etmək və bu ilin payızında 

BMT-nin Baş Assambleyası çərçivəsində keçiriləcək qaçqın problemi üzrə sammitə qədər 

hazırlıq fəaliyyətinin təşkil olunmasında sizin köməyinizə ehtiyac vardır.   

 

Biz ilk QİÇS-dən azad bir nəslin formalaşması ərəfəsindəyik və digər bir hədəfə - dünyanın 

malyariyadan azad olmasına nail olmaq üçün üzərimizə yeni, böyük öhdəliklər götürürük.  

  

Əgər biz, Gələcək Naminə Ərzaq və Yeni Alyans proqramları çərçivəsində ərzaq təhlükəsizliyi 

öhdəliklərimizə əməl etsək, bu yolla fermerlərin gəlirlərinin artmasına və on milyonlarla insanın 

yoxsulluqdan xilas olmasına kömək etmiş olarıq.   

 

Dayanıqlı İnkişaf Hədəflərinə əsasən üzərimizə götürdüyümüz yeni öhdəliklərə uyğun olaraq biz 

yoxsulluq həddinin, o cümlədən qadınların və uşaqların rifahının yaxşılaşdırılması 

məqsədlərimizi davam etdirəcəyik.    

 

Bütün bunlar onu göstərir ki, biz hələ çox işlər görməliyik. Bunun üçün bizim hələ qarşıda 

təxminən 10 aydan bir qədər çox vaxtımız vardır. Mən növbəti 10 ay ərzində əhəmiyyətli tərəqqi 

əldə edəcəyimizə çox inanıram.  

  

Son üç il yarım ərzində bəzi insanlar məni artıq öz təsir imkanlarını itirmiş bir prezident hesab 

etmişlər, lakin buna baxmayaraq biz çox işlər görmüşük. (Gülüş). Mən hər zaman Ağ Evdə 

çalışan komandama, Nazirlər Kabinetinin üzvlərinə bunu deyirəm və sizinlə də paylaşmaq 

istəyirəm ki, bu çətin dövrdə ölkəmizə xidmət etmək şərəfi məhz bizə bəxş olmuşdur. Müxtəlif 

vəzifələrdə çalışan gənclər gələcəkdə ölkəmizə xidmət etməyi davam etdirəcəklər. Bizim 

həyatımız boyunca ölkəmizə daha çox fayda vermək, daha çox təsirli işlər görmək imkanımız 

məhz indi yaranmışdır. Bu inanılmaz dərəcədə böyük şərəfdir. Hər birimiz öz vəzifəmizdən və 

mövqeyimizdən maksimum dərəcədə istifadə edərək bu dövrdə daha faydalı işlər görməyə can 

atmalıyıq.          

 

Biz məhz bu məqsədə xidmət edərək, bu vəzifənin əhəmiyyətini dərk edərək və Amerikanın ən 

yaxşı ənənələrinə sadiq qalaraq çox böyük nəticələr əldə edə bilərik. Məhz bu səbəbdən mən 

gələcəyə və Amerikanın dünyada olan mövqeyinə nikbinliklə baxıram.      

 

İqtisadi baxımdan bizim müəssisələrimiz əvvəllər yeni iş yerlərinin artım xətti üzrə müşahidə 

olunmuş ən uzun ardıcıl dövr ərzində 14 milyondan çox yeni iş yerlərinin yaradılmasını təmin 

etmişlər. İnnovasiya və texnologiyada bizim liderliyimiz müqayisəedilməzdir. Hərbi sahədə biz 

Yer kürəsinin ən güclü dövlətiyik və dünyada indiyə qədər mövcud olmuş ən üstün silahlı 

qüvvələrimiz vardır. Hərbi sahədə heç kəs bizimlə müqayisə oluna bilməz. Diplomatiya 

sahəsində biz dünyanın gündəmini müəyyən etməyə davam edirik.     

  

Bəziləriniz beynəlxalq arenada fəaliyyət göstərmisiniz və bilirsiniz ki, əgər Birləşmiş Ştatlar hər 

hansı bir məsələdə birbaşa olaraq iştirak etmirsə, əgər biz gündəmin müəyyən olunmasına 

köməklik etmiriksə o zaman həmin fəaliyyət həyata keçmir. İnsanlar bizim liderliyimizə 



arxalanırlar. (Telefon zəng çalır). Kimsə elə indi zəng edir – (gülüş) – hansısa problemə bizim 

münasibətimizi bilmək istəyir.     

 

Sizin və komandanızın hər gün təmsil etdiyi dəyərlər sayəsində, bizim ümumbəşəri insan 

hüquqlarının qorunmasına, hər bir insanın inkişaf etməsinə, ədalətin təmin olunmasına və 

ləyaqətin qorunmasına sadiq olmağımız sayəsində dünyanın müxtəlif yerlərində yaşayan insanlar 

hələ də bu yolda öndə gedən bir dövlətə - Amerika Birləşmiş Ştatlarına ümid bəsləyirlər. Əgər 

hər hansı bir problem yaranırsa bizə müraciət edirlər. Əgər hər hansı bir imkan yaranırsa bizim 

köməklik göstərməyimizi istəyirlər.    

 

Bunun səbəbi bizim ordumuzun və yaxud iqtisadiyyatımızın miqyası ilə bağlı deyil, bunun 

səbəbi bizim insanlarımızdır. Bizim diplomatlarımız, əməkdaşlarımız, diqqətimizi cəmləşdirmək 

və ən qabaqcıl düşüncələri bir araya gətirmək imkanlarımız bizi həqiqi mənada digərlərindən 

fərqləndirir. Eynilə bizim ideallarımız. Hesab edirəm ki, indiyə qədər dünyada elə bir dövlət 

olmamışdır ki, ən güclü olsun və eyni zamanda digərlərinin maraqlarının qorunmasını öz 

maraqlarına çevirsin, beynəlxalq normaların qurulması üçün müəyyən situasiyalarda özünə qarşı 

məhdudiyyətlər tətbiq etmək niyyəti olsun.        

 

Bilirəm ki, sizin xidmət etdiyiniz bir çox ölkələrdə real çətinliklər vardır. Tarix hər zaman irəliyə 

doğru addımlamır, bəzən yana doğru və bəzən isə geriyə doğru addımlayır. Biz uğurlar qazanırıq 

və sonradan bəzən uğursuzluqlarla üzləşirik. Bir qayda olaraq pis xəbərlər daha tez yayılır. Hər 

altı aydan bir təcrübə keçməyə gələn, böyük ruh yüksəkliyi və həvəsi olan, bəzən hər gün 

üzləşdikləri çətinlikləri dəf etməyə çalışan gənclərə mən bir şeyi deyirəm. Mən onlara deyirəm, 

əgər sizə tarixin hər hansı bir dövründə dünyaya gəlmək seçimi versəydilər və siz əvvəlcədən 

kim olacağınızı, hansı millətə, hansı cinsə, irqə mənsub olacağınızı, varlı və yaxud kasıb 

olacağınızı bilməyərək tarixin hansı dövrünü seçərdiniz, siz məhz indiki dövrü seçərdiniz. Ona 

görə ki, dünya indiki qədər faydalı və yaxud zəngin olmamışdır. Bəşər tarixinin böyük bir hissəsi 

zorakılıq içərisində keçmişdir. İndiki qədər dözümlülük heç zaman olmamışdır. İndiki qədər 

böyük imkanlar heç zaman olmamışdır.        

  

Bütün bunların bir çoxu Amerika Birləşmiş Ştatlarının sayəsində mümkün olmuşdur. Sizin 

sayənizdə mümkün olmuşdur. Bu kifayət qədər böyük nailiyyətdir. Verdiyimiz qurbanlar buna 

dəyər. Mən sizinlə fəxr edirəm.  

 

Ona görə də gəlin başladığımız işləri davam etdirək və gəlin əzmlə sona çatdıraq. Gəlin birlikdə 

finişə çataq. Ailə üzvlərinizə və komandanıza mənim minnətdarlığımı bildirin. Təşəkkür edirəm. 

(Alqışlar).     

  

  

                     

                                                                  SON            

 

 


